
Rwy’n falch iawn i fod yma heddiw ar ddiwrnod agoriadol eich cynhadledd flynyddol. Mae gan Gofal a Thrwsio enw ardderchog yn nhermau darparu gwasanaeth a gwn bod gan holl Aelodau’r Cynulliad feddwl uchel iawn o’r mudiad. Mae Gweinidogion Tai blaenorol Llywodraeth Cymru oll wedi canmol gwaith Gofal a Thrwsio a medrwch weld yn barod y byddaf innau’n parhau â’r traddodiad yma.
Mae pwnc cynhadledd eleni Cartrefi Iach, Bywydau Iach yn arbennig o addas. Caiff y cysylltiadau rhwng cartrefi sydd mewn cyflwr da a buddion iechyd eu cydnabod yn eang, yn arbennig ar gyfer tai ar gyfer pobl hŷn a bregus.
Yn y cyswllt yma (a byddwn yn gobeithio fy mod yn pregethu i’r cadwedig yma), rwy’n sicr y medraf fod yn ddiogel wrth ddweud fod pawb ohonom yn gyfarwydd iawn gyda hanes gwych Gofal a Thrwsio yng Nghymru wrth roi help a chymorth i bobl hŷn, gyda’i bwyslais neilltuol a phersonol ar hyrwyddo byw annibynnol a diogel.
Rydym i gyd yn gyfarwydd iawn gyda gwybodaeth ddemograffig sy’n awgrymu, yn rhannol oherwydd datblygiadau mewn gofal iechyd a maeth, ein bod i gyd yn debyg o fyw’n hirach. Mae hyn yn newyddion da mewn rhai ffyrdd, eto mae’n golygu y bydd pwysau ychwanegol ar y gofal a’r cymorth a ddarperir eisoes gan ein gwasanaeth iechyd. Dyna pam fod y rôl allweddol asiantaethau Gofal a Thrwsio wrth gefnogi ein poblogaeth heneiddiol yn hollbwysig. Gwn o brofiad eich bod i gyd yn cydweithio gyda darparwyr gwaanaeth iechyd i sicrhau fod pobl hŷn yn cael y gwasanaeth holistig y maent yn ei haeddu.

Caiff Gofal a Thrwsio ei weld fel partner allweddol wrth gyflwyno blaenoriaethau iechyd a gofal cymdeithasol Llywodraeth Cymru, yn arbennig yng nghyswllt ail gam y Strategaeth ar gyfer Pobl Hŷn yng Nghymru, gyda’i bwyslais ar ‘brif ffrydio’ heneiddio a statws economaidd a lles pobl hŷn, a’r Strategaeth Tai Genedlaethol – Gwella Bywydau a Cymunedau: Cartrefi yng Nghymru.

Mae gwaith Gofal a Thrwsio hefyd yn gwneud cyfraniad enfawr at nod Llywodraeth Cymru o wella iechyd cyffredinol, iechyd meddwl ac ansawdd bywyd ar gyfer pobl hŷn yng Nghymru. Yn y cyswllt hwn mae’r pwysigrwydd y mae Gofal a Thrwsio yn ei roi ar gael pobl hŷn a’r sefydliadau sy’n gweithio gyda hwy, i gymryd rhan lawn i helpu datblygu a gwella’r gwasanaethau sydd eu hangen, yn glodwiw. Mae llawer rhy ychydig o sefydliadau yn ymgynghori â phobl hŷn ar y gwasanaethau maent eu hangen.
Yn nhermau cyflenwi ar y rhyngwyneb rhwng tai a iechyd, mae record Gofal a Thrwsio gyda’r Rhaglen Addasiadau Brys hefyd yn rhywbeth i roi sylw iddo. O ddechreuad cymharol fach, yn nhermau’r gyllideb oedd ar gael i gychwyn, aeth y rhaglen o nerth i nerth a dylid llongyfarch asiantaethau unigol am wneud llwyddiant ohoni.

Mae’r lefel llwyddiant yma hefyd tu ôl i benderfyniad diweddar Llywodraeth Cymru i sianelu’r Grant Byw Annibynnol drwy Gofal a Thrwsio er mwyn rhoi ‘ychwanegedd’ i’r broses addasiadau sefydledig. Bydd y grant newydd yma yn helpu pobl ar gost cymharol isel i fod mor annibynnol ag sydd modd, llacio pwysau ar dderbyniadau aciwt i ysbytai a chynorthwyo cyflymu rhyddhau o ysbyty. Drwy weithio mewn partneriaeth gydag awdurdodau lleol, gall asiantaethau gyfrannu at iechyd a diogelwch amgylchedd uniongyrchol pobl hŷn a chefnogi eu dewis i aros yn eu cartrefi eu hunain gyda mwy o annibyniaeth.
Bwriadwn werthuso gweithrediad a chanlyniadau’r Grant Byw Annibynnol yn llawn ac edrychaf ymlaen at weld y canfyddiadau. Rwy’n disgwyl i bob asiantaeth a Gofal a Thrwsio Cymru gymryd rhan lawn yn yr ymchwil.

Mae cael cartref iach yn fwy nag agweddau corfforol bywyd dydd-i-ddydd. Medrech fod yn byw yn yr adeilad mwyaf modern a chysurus ond dal i fod yn anhapus os nad ydych eisiau bod yno mewn gwirionedd. Dyna pam fod gwaith Gofal a Thrwsio mor bwysig, gan ei fod yn galluogi pobl hŷn i gael dewis, dewis i aros lle teimlant yn gysurus a diogel yn eu cartref ei hunain, yn y gymuned y maent yn teimlo’n gartrefol ynddi.

Fel cyn Ddirprwy Weinidog Cymunedau, gwn fod angen dynol go iawn i deimlo’n gysurus mewn ardal, mewn amgylchiadau cyfarwydd gyda chefnogaeth a chwmnïaeth ffrindiau a chymdogion. Yn aml ni roddir digon o ystyriaeth i ysbryd y gymuned, weithiau yn fwy peryglus caiff ei anwybyddu’n gyfan gwbl ac yn rhy aml yn y gorffennol cafodd pobl eu rhoi yn y lle anghywir a’u gorfodi i gyd-fyw fel rhannau o’r arbrofion cynllunio a phensaernïol a oedd, gyda synnwyr trannoeth, yn sicr o fethu o’r cychwyn.
Mae’r modd y mae person yn gweld eu diogelwch eu hunain yn agwedd bwysig o les meddwl ac mae amgylchedd y cartref yn dylanwadu’n uniongyrchol ar hynny. Mae byw mewn cartref lle’r ydych yn hapus, gydag ymdeimlad ychwanegol o berthyn i’r gymuned lle mae’r cartref hwnnw, yn ased ‘amhrisiadwy’ a dyna pam fod gan Lywodraeth Cymru gymaint o barch at eich gwaith. Byw’n iach ac annibynnol yw conglfaen ein gweledigaeth ar gyfer tai yng Nghymru.

Yn y cyswllt hwn ystyriaf ei bod yn hanfodol fod Gofal a Thrwsio, yn genedlaethol ac ar lefel asiantaeth leol, yn parhau i chwarae ei rôl gefnogol hanfodol ar gyfer tai, gofal cymdeithasol a chydlyniant cymunedol drwy helpu pobl i aros yn eu cartrefi eu hunain mewn amgylchiadau cyfarwydd gyda’u rhwydweithiau cefnogol eu hunain yn adeiladu ar hynny.
Mae cartrefi iach yn dibynnu ar y cymorth a’r gwaith partneriaeth yma ac mae’n holl bwysig fod pawb sy’n ymwneud â lles pobl fregus yn cysylltu’n iawn gyda’r partneriaid cywir ac yn ymwneud yn weithgar â chyflenwi gwasanaethau a chymorth ar gyfer pobl hŷn. Dyna lle gwelaf fudiad Goifal a Thrwsio yn eistedd, gan fod â rôl hanfodol wrth wneud y cysylltiad rhwng cartrefi iach, lles corfforol a meddyliol, cydlyniant cymunedol a gofal cymdeithasol yng Nghymru.
Felly ni fedraf bwysleisio digon y rôl sylfaenol y mae Llywodraeth Cymru yn eich gweld yn chwarae er budd dinasyddion yng Nghymru. Cartref iach yw’r allwedd i fywyd iach a gyda hynny dan sylw hoffwn ddiolch i chi am y gwahoddiad i siarad yma heddiw. Dymunaf yn dda i bawb ohonoch a gobeithio y byddwch yn mwynhau gweddill y gynhadledd bwysig yma.

